
SARRERA

Euskaltzaleen Topagunea

Euskaltzaleen Topagunea ia ehun euskaltzale elkartek osatzen duten mugimendu zabala da. Euskal 
Herrian euskaraz erosotasunez bizi ahal izatea da Topagunearen ametsa. Euskaltzaleak ahaldunduz, 
saretuz eta antolatuz, hiztun komunitate osasuntsu bat eratzeko lan egiten du, hain justu. Informazio 
gehiagorako  www.topagunea.eus gunera jo daiteke. 

Bide horretan sakondu asmoz, hausnarketa prozesu bati ekiteko proposamena luzatu zigun 
Topaguneak txosten honen lanketan aritu garen 14 kideoi. Jomuga, euskararen erabileran jauzi bat 
emateko, Aldaketa Teorian 1 oinarritutako proposizio integral bat diseinatzea. 

Gizartean ematen ari diren aldaketek euskararen erabileran eragiteko neurri berritzaileak behar 
zituztela iritzita hartu zuen Topaguneak Batera Jauzi dinamika abiatzeko erabakia.   

 7 hilabetetako lanaren ondoren, irizpen hau da emaitza. Eta 2023ko azaroaren 18an egingo duen 
Kongresuan, Topaguneak bere etorkizuneko estrategia finkatzeko baliatuko duelako asmoarekin 
landua dago.  

AURKIBIDEA

1 “Teoria de Cambio”, Iñigo Retolaza Eguren, 2010eko urtarrila.

http://www.topagunea.eus
https://dhls.hegoa.ehu.eus/courses/5020

Batera Jauzi Elkarrizketa Talde Eragilea 

Honokoak gara txostena garatu dugun Elkarrizketa Talde Eragileko partaideak.

Lur Albizu (Artazu, 1993) | Iker Atxa (Santurtzi, 1978) | Karmelo Ayesta (Zeberio, 1963) | Eneko Calle 

(Urduliz, 1987) | Idurre Eskisabel (Beasain, 1970) | Jon Peli Etxeberria (Hendaia, 1997) | Irati Iciar 

(Oñati, 1975) | Tarana Karim (Culfa, Azerbaiyan, 1977)  | Maddi Kintana (Zurich, 1999) | Jasone 

Mendizabal (Arrasate, 1968) | Iñaki Sagardoi (Iruñea, 1991) | Joseba Sarriomandia (Iurreta, 1958) | 

Arianne Unamuno (Soraluze, 1983) | Alex Vadillo (Gasteiz, 1962) 

Sarrera | Batera Jauzi Elkarrizketa Talde Eragilea

Elkarrizketa Talde Eragilearen 1.go elkarbizitzako saioa. Berriz, 2023ko martxoa

Borondatez parte hartu dugu dinamikan, gure denbora librean eta asteburuetan egin ditugu taldeko 
tailerrak eta bizikidetzak.  

Dokumentu hau txosten nagusiaren laburpena da. Batera Jauzi dinamikak elaboratutako 
txosten osoa irakurri nahi izanez gero,  hemen aurkituko duzu https://topagunea.eus/es/topagunea-
kongresua-2023/  

Lan hau ez da txosten akademiko bat, debate-prozesu zabal baten emaitza baizik. Finean, 
elkarrizketan oinarritutako pentsamendu-truke kolektibo baten jasoketa, ideia eta bizipen ezberdinen 
partekatzetik eraiki baita txostena.

Aldaketa Teoria, gizarte-aldaketarako prozesuen konplexutasunean nabigatzeko pentsamendu-
ekintza ikuspegi bat da. Ondorioz, eta Aldaketa Teoria honek konkrezio eta egitura zehatz batekin 
ikusiko duen arren argia, proposamen dinamikoa da. Hau da: aplikatzen hasten den unetik bertatik 
moldagarria izateko bokazioarekin landua dago. Teoria bizia da, horrenbestez; praktikan jartzean 
uneoro egokitzen joango baita.  

Arestian aipatu bezala, zazpi  hilabetean zehar (2022 abendua – 2023 uztaila) jorratutako 
dinamikaren emaitza duzue esku artean. Ez gara, ordea, soilik gu ibili zeregin horretan. Aldaketa 
Teoriaren edukia definitzeko prozesuan Euskal Herri osoko eta esparru ezberdinetako 200 pertsona 
inguruk parte hartu du eta:  gazteak, etorkinak, euskaltzaleak, euskaraz ez dakitenak, herri 

Sarrera | Batera Jauzi Elkarrizketa Talde Eragilea

Elkarrizketa Talde Eragilearen 2. elkarbizitzako saioa. Loiola, 2023ko maiatza

https://topagunea.eus/es/topagunea-kongresua-2023/   
https://topagunea.eus/es/topagunea-kongresua-2023/   

Zer aldaketa eragin nahi dugu?   

Sarreran adierazi dugun bezala, hauxe da hamar urte barru gauzatuta ikusi nahiko genukeen aldaketa:  

“Euskararen erabileran goranzko jauzi bat eman dugu” 

Fase aldaketa bat irudikatzen dugu formulazio honekin: erabileraren aroaren hastapena. Euskararen 
ezagutzak, motibazioak eta erabilerak elkar elikatzen dutela jakitun, garai berri honetan erabilera 
kokatu nahi dugu euskararen biziberritze prozesuaren erdigunean. Erabilera hazi dadin, baina, 
testuinguru apropos bat behar du euskarak; hizkuntzaren ikasketa ahalbidetuko duten aukerak zabaldu 
eta eroso erabili ahal izateko bermeak eskainiko dituen testuinguru irekiago bat, hain zuzen.   

Euskararen erabileran jauzi bat ematea gizarte osoaren erronka da eta erabileran jauzi hori emateko 
indar gehiago batu behar dugu. Horretarako, beste eragile batzuk ere lotu behar ditugu euskararen 
erabileraren alde (ohikoak eta ez ohikoak). 

NAHI DEN ALDAKETA

Nahi den aldaketa

EKOSISTEMAREN ANALISIA

Zeri ipini diogu arreta berezia 
ekosistema honetan? 

Euskararen ekosistema kontuan hartuta, aldaketarako baldintzak definitzerako orduan hurrengo 
gakoetan jarri dugu arreta: 

•	 Euskararen erabilera areagotzea giza-eskubideen errespetuan oinarritutako justiziazko 
zeregina izateaz gain, hobeto bizitzeko eta komunitatearen sormen eta garapena sustatzeko 
bitartekoa ere bada.

•	 Euskarak zentralitatea berreskuratu dezan eta erabilera aktibatu dadin, behar duen ekosistema 
eraikitzeko adostasun sozial, politiko eta instituzional berri bat behar da. Erabileraren aro berri 
bat abiatzeko behar dugun ezinbesteko hausnarketa eta proposamena da hau.  Euskararen egoera 
ezberdina da hiru eremu administratiboetan eta errealitate bakoitzak erabileran jauzi bat emateko 
testuinguru eta erronka propioak ditu. Tokian tokiko irakurketa eta egokitzapenak egitea 
ezinbestekoa da, honenbestez.

•	 Euskaraz eroso jardungo duten hiztunak sortzeko, hiru zutabetan ardaztutako eredua garatzea 
proposatzen dugu: ezkuntza sistema arautuan eta helduen euskalduntze-alfabetatzean oinarritu 
da, orain artean, ezagutzaren zabalpena. Bada, hirugarren zutoina euskararen hedapenari bide 
emango dion harrera eta sozializazio komunitarioa eratzea litzateke, zeinak etorri berrientzat 
harrera programak hedatu ahal izatea eta aisialdi eta kirolean euskararen erabilera orokortzea 
ahalbidetuko lukeen.  

•	 Euskal gizartea askotarikoa da, kulturaniztuna. Kultura eta hizkuntza aniztasuna kudeatzeko 
erak berritu eta indartu behar ditugu eta euskara izan daiteke bizikidetza osasuntsu bat lortzeko 
bitarteko eraginkorra.

Ekosistemaren analisia

•	 Euskal komunitatea zatitu izan duen gatazka politikoaren aro bat gaindituta, iraganeko gizarte-
hausturak sorrarazitako zauriak irekita daude oraindik. Etapa berri batean murgilduta gauden arren, gai 
honen lanketari arreta berezia eskaini behar zaiolakoan gaude. Izan ere, goizegi da aldi hori gainditutzat 
emateko. Euskararen aldeko jarrera indartu eta euskararekiko atxikimendua sendotzeko, euskararekiko 
harremana berrezarri eta hizkuntzaren inguruan oraindik indarrean dauden zenbait ikuspuntu ezkor eta 
estereotipo itxi berrikusi eta eguneratzea komeni da.

•	  Gizartea gero eta digitalizatuago dago. Adimen artifizialaren garapen eta hedapenarekin paradigma 
berri baten hasieran egon gaitezke. Ondorioz, gizartea ikaragarrizko abiaduran alda daiteke. Nahitaezkoa 
da aldaketa horiei adi egon eta ahal bait arinen neurriak hartzea euskarak eremu digitalean behar duen 
lekua izango duela bermatzeko.  

•	  Hizkuntza ezberdinetako hiztunen arteko harremanetan hainbat kalte eta zauri daude. Ukipen 
egoeran dauden hizkuntzen artean sortu ohi diren frikzioek pertsona eta kolektiboen arteko botere 
harremanak baldintzatu eta denetariko minak eragin ditzakete, konfrontazioa piztuz. Euskararen 
erabileran jauzi bat emateko behar ditugun ilusio eta baikortasuna oztopatzen dute talka horren kausaz 
irekitako zauriek. Harreman hauek sendatzea komeni da, sor daitezkeen gatazkak behar bezala kudeatuz 
eta euskararekiko bizipen ezberdinak dituzten hiztunen arteko harremanak zaintzatik, elkar-ulertzetik eta 
afektibitatetik landuz. Beraz, bizipoza, malgutasuna eta maitasuna prozesuaren ezinbesteko osagaiak 
izan behar direla iruditzen zaigu.

•	 Herentzian jasotako testuinguruaren eraginez, euskararekin duten harremana modu ezberdinean 
garatu da gaur egungo gazte zein helduengan. Gazteen bizipen eta erlazionatzeko moduak aurre-juzgu 
barik ezagutu eta ulertzea funtsezkoa da. Haur eta gazteek euskararekiko bizipen positiboak izan ditzaten, 
euskaraz gozatzeko beraiei egokitutako aisialdi, kirol eta kultur eskaintzak orokortzeko premia ikusten 
dugu. Aldi berean, euskararen transmisioa bermatu behar da. Horrez gain, jatorri ezberdinetako haur 
eta gazteen hizkuntza-ikasketa prozesua erraztu eta beraiek dakarten hizkuntza eta kultura aniztasuna 
balioan jartzeko politikak, neurriak eta baliabideak ezartzea beharrezkoa dela uste dugu. Ez alferrik, eta 
helduekin eta adinekoekin alderatuta, gazteak dira euskara gehien erabiltzen dutenak. 

•	 Mugimendu sozialekin elkarguneak sortzea.  Herri mugimenduen bitartez egituratu eta kohesionatzen 
da gizartea. Askotarikoak daude (feminismoa, ekologismoa, bizikidetza, bakegintza, etorkinen 
mugimenduak…), eta beraien ekinaren bitartez gauzatzen dira eraldaketa sozialak. Guztien jomuga: 
mundu orekatu eta bizigarriago bat eraikitzea. Bada, hizkuntza-aniztasunaren sustapena eta hizkuntza 
minorizatu baten zaintza ere gizarte hobeago baten erdigunean kokatu behar da. Erabileran jauzia 
emateko, beraz, ezinbestekoa da herri mugimenduekin harremanak areagotzea eta elkarlana. Auzolana 
landu eta intersekzionalitate praktika berriak abian jarriz, gizarte justuago baten aldarria egiten dutenen 
arteko zubiak eraiki eta sinergiak sortu beharra dauka euskalgintza sozialak.  

Ekosistemaren analisia

ALDAKETARAKO 
BALDINTZAK 

Zer baldintza eman behar dira ekosisteman 
nahi dugun aldaketa gerta dadin?  

Baldintzak zehazteko ikuspegia 

Zehaztu ditugun 5 baldintzak banan-banan aurkeztu aurretik, elkarren artean duten lotura eta 
interdependentzia azpimarratu nahi genizueke, ikuspegi orokor baten testuinguruan planteatu ditugu 
eta. Ondorioz, bost baldintza horiek elkar-busti eta harilkatzen dira. 

 Egungo ekosisteman eragiteko funtsezkoak direlakoan, abiatu dugun hausnarketa-prozesuan  behin 
eta berriro agertu diren ezaugarri batzuk aipatuko ditugu: berritasuna, inklusibotasuna, irekidura, 
erakargarritasuna eta aniztasuna. Sakoneko aldaketa baten beharra iradokitzen duten kontzeptu 
hauek sarri agertu dira bai kontraste taldeetako foroetan eta baita Elkarrizketa Talde Eragilearen lan-
saioetan ere.  

Euskararen erabileran jauzi bat emateko paradigma aldaketa irudikatu dugu; aro berri baten 
abiapuntua. Eneko Gorrik² plazaratutako ideia gure egin, eta erabileraren aroa deitu diogu etapa berri 
honi.  

Erabileraren aroak egunerokoan erabiltzen den hizkuntza jarriko du erdigunean, bizitzeko eta 
elkar ulertzeko baliatzen dugun hori, hain justu. Gaur egun euskaraz bizi den edota bizi nahi duen 
hiztun-multzoa oinarri hartuta, oraindik ere euskaraz bizi ez den jendartea barne-bilduko duen aro bat 
irudikatzen dugu. Erabilera hazteko, euskararen ingurumaritik urrunago kokatutako herritar eta 
ez-ohiko eragileak euskarara erakartzea eta ilusionatzea du helburu etapa berri honek. 

Aldaketarako Baldintzak | Baldintzak zehazteko ikuspegia

2  Eneko Gorri, “Erabileraren Aroa”, Berria.eus, 20180511.

https://www.berria.eus/paperekoa/2178/019/003/2018-05-11/erabileraren-aroa.htm

Euskara gizartean txertatu eta elkar ulertzeko lehenesten dugun hizkuntza bihurtuko bada, herritar 
behar eta nahiei erantzuten dielako izango da. Hizkuntza aniztasuna eta hizkuntza-berdintasuna 
aintzat hartuta, beraz; euskarak beste hizkuntza batzuekin batera bizi beharko du  eta.  

Testuingurua aldatzeko irekidura eta zabaltze bat irudikatzen dugu euskararen munduarentzat, 
herritar gehiagorengana iristeko imajinario berritu batekin osatu beharko dena: askotarikoa, plurala 
eta inklusiboagoa.  

Irekidura hori eman dadin, euskararekiko harremanak askotarikoak izango dira eta erabiltzeko 
motiboak, erak eta intentsitateak ere ezberdinak, baina denak errespetagarriak eta baliagarriak.  

Euskaraz hitz egin ez edo gutxi erabili, baina ulertzeko gai diren milaka herritarrei esker, euskararen 
erabilerarako aukerak biderkatu daitezke eta ideia hau indartzea funtsezkoa da herritar hauek 
euskaraz mintzatu nahi dutenentzat giltzarri bilakatu daitezen.  

Aro berrian euskararen ulermenari bere lekua ematen zaio eta euskararen erabilera bere aberastasun 
zein inperfekzio guztiekin baiesten da. Prozesuan zehar zera ikasi dugu; aro berrian askotariko hiztun 
tipologiak izango ditugula eta euskal hiztunen artean nahi beste aldaera aurkituko ditugula: hizkuntza 
praktika mistoak, inperfektuak, aldakorrak, malguak… denetarikoak. Enpatiaz onartu beharko ditugu, 
guztiak dira beharrezko eta euskalduntze prozesuak aurrera egin dezan.  

Baldintza hauek eman daitezen, ez-ohiko harreman-sare eta harreman-molde berriak eraiki eta 
ehuntzeko premia ikusten dugu. Aliantza berriak sortze aldera, euskararen inguruko emozio eta 
inpresio positiboak landu beharko genituzkeela uste dugu. Prozesuan zehar izandako elkarrizketatan 
hainbat sentimendu azaleratu dira: mina, beldurra, errua…  Garrantzitsua deritzogu sentipen guzti 
hauei behar duten arreta eskaintzea. Izan ere, eraldaketa sozial orekatu eta osasuntsu bat eman dadin, 
emozio guzti hauek azaleratu eta partekatzeko espazio eta foroak sortzeak ilusioa piztu eta prozesuari 
modu baikorrago batean ekiteko aukera emango digu. 

Euskarekiko urruneko harremana duten herritar eta kolektiboengana asertibitatez eta jarrera adikor 
batekin hurbilduz gero, euskararen biziberritze prozesuarekin bat egiteko aukerak asko zabaldu 
daitezke. Elkarren aitortzak eta bizipen zein ikuspegi ezberdinak entzuteko eta partekatzeko gaitasunak 
euskararen aldeko joera indartu eta komunitate kohesionatuago bat erdiesteko balio dezake.  

Gazteen ahotsa ere ozen entzun dugu prozesu honen baitan. Zera adierazi digute: “ez gaitzazue 
epaitu”, “ez iezaguzue zama gehiagorik eman”. Aldarri horretan bat egin dute euskaraz dakitenek zein 
ez dakitenek. 

Aldaketarako Baldintzak | Baldintzak zehazteko ikuspegia

Erabileraren aroa ilusioz eta bizipozez eraiki nahi badugu, hizkuntzaren inguruan nahita edo nahigabe 
sortu diren oinazeak landu eta aldaketa-soziala sentimendu baikor eta eraikitzaileetan oinarrituta 
abiatu beharko genuke; ilusioa, enpatia, konplizitatea, askatasuna, alaitasuna, batasuna eta bizi-
indarra bezalako ezaugarriak sustatuz.  

Noski, prozesura gehituko ez diren herritarrak egongo dira, baita prozesuaren aurka joko dutenak ere, 
jakitun gara. Tokian tokiko errealitateen arabera aztertu beharko da nola jokatu herritar guzti horiekin, 
eta ahal den neurrian behintzat, erabileraren aldeko dinamikara erakarri beharko ditugu.   

Irekitzera goazen erabileraren aro honetan, imajinario-kolektibo inklusibo eta berritua sortzea 
proposatzen dugu, herritarren jatorri, adin, ideologia, genero, klase sozial edota bestelako ezaugarriekin 
bateragarria izango dena. 

Euskalduntze sistemari dagokionez, hurrengo hamarkadarako euskararen ezagutza komunitate osora 
zabaltzeko ez ezik, euskara sozializatu eta eguneroko bizitzan erabilgarri izan dadin ekosistema 
berri bat antolatu behar dugu. Akordio-sozial berritu bat behar du ekosistema horren eraikuntzak. 

Areago, orain artean azaldutakoari bultzada eta babesa emateko, errealitate ezberdinetara egokitutako 
akordio berriak adostu behar ditugu. Ikuspegi honetatik eratorritako politika publikoak ezarri behar 
dira, horrenbestez. Zeharkakotasunez landutako hizkuntza politikak hain justu;  harreman ez-ohikoak 
ahalbidetzeko baliagarriak, euskararen biziberritze prozesuarekiko ilusioa eta baikortasuna lantzeko 
mekanismoak sustatuko dituztenak, progresiboak. Politika berri eta ausartak behar ditugu, denboran 
eta tokian tokira egokitu beharko direnak, noski; baina betearazleak, zorrotz aplikatuko direnak eta 
gizarte prozesua zainduko dutenak. 

Hau guztia eman dadin, hizkuntza eta kultura gutxituen eskubideen inguruko nazioarteko adierazpenak 
baliatuko ditugu, babes eta aliantzak berriak artikulatuz.  

Bukatzeko, nahi den eraldaketa gauzatu eta hori posible egingo duten baldintzak ezartzeko behar den 
sustapen eta akuilu lana, mugimendu euskaltzale berrituan irudikatzen dugu. Herri mugimendu 
anitz, zabal eta sendo baten baitan ikusten dugu aldaketak eragiteko grina eta indarra. Askotariko 
mugimendu inklusibo eta bizia eratu behar dugu, hortaz; herri mugimenduekin, ez-ohiko 
kolektiboekin eta euskaraz ez dakitenekin elkarlanean haziz eta bidea eginez joango dena.  

Sustapen lan hori egin ahal izateko, gizartearen behar berriekin modu diferentean erlazionatu  beharko 
da euskaltzale mugimendu eraberritua, eta ondorioz, gaur egun duena baino babes eta baliabide 
gehiago beharko ditu. 

DATORREN HAMARKADARAKO BALDINTZA 
NAGUSIAK (2023-2033) 

Euskal hiztunak sortzeko bizitzako 

behar ezberdinei eta adin guztiei 

erantzungo dien eredu unibertsala daukagu, 

hiru zutabetan oinarritua: hezkuntza arautua, 

euskaltegi sarea eta sozializazio komunitario antolatua 

eremu ez formalean. Eredu orekatua da, malgua, 

doakoa, eraginkorra eta motibagarria.

(Epe luzeagoko norabidea)​

​Euskararen ofizialtasuna funtsezkotzat hartzea Euskal Herri osoan.​ Euskararen 
ezagutzaren unibertsalizaziora hurbiltzea.​

​OINARRIZKO SUPOSIZIOA​

Euskara hizkuntza ofiziala ez den heinean euskaldunen hizkuntza eskubideak 
errespetatzeko behar den lege babesa falta da. Askoz zailagoa da erabilera laguntzen 
dituzten politika publikoak bermatzea. Ofizialtasunak aukera hori emango luke eta 
mugimendu euskaltzalearen elkarlanari babesa eta zentzua eskainiko lizkioke. ​

Euskal Herriko zazpi lurraldeetan euskara ofiziala izango balitz askoz errazagoa izango 
litzateke euskaldun nortasun berritu bat eraikitzea eta partekatzea, eta euskararen 
ezagutza zabaltzea lau haizetara. Euskararen unibertsalizazioruntz urratsak emateko 
ere aukera zabalduko litzateke.​

Epe motzean Euskal Herri osoan ofizialtasuna lortzea ezinezkoa izan daiteke, eta era 
berean ezinbestekoa da. Euskal Herri osoan ofizialtasunaren aldeko jarrera nagusitzea 
lortuz gero, errazagoa izango da ofizialtasuna erdiestea. Horretarako hizkuntza 
eskubideen transmisioa egitea komeni da, justizia sozialaren ideian oinarrituta.

1 Baldintza.  
Mugimendu euskaltzale anitz eta sendoak eragiletza lan eraldatzailea egiten du, 
komunitategintzan oinarrituta eta gizartearekin konektatuta, bi norabideko elkarrizketan.
OINARRIZKO SUPOSIZIOA 
Euskararen erabileran jauzi bat emateko beharra gizarteratzeko kontzientzia hori duen jendarte aktibo 
eta antolatua behar da. Euskararen erabilerak gizarte osoari eragiten dion heinean, zenbat eta irekiago 
eta anitzagoa izan mugimendu euskaltzalea eta zenbat eta harreman sare zabalagoak eraiki gizarte 
beharrei erantzuteko, orduan eta aukera gehiago egongo dira lan eraldatzaile bat eman dadin eta 
erabilerak aurrera egin dezan.   

Euskararen erabileran jauzi bat emateak euskaltzaleen mugimendu berritua, indartua eta osasuntsua 
eskatzen du. Horretarako, hainbat alderdi garatzea proposatzen dugu: mugimenduaren barne-
kohesioa sendotzea, beste eragile eta gizarte-mugimendu batzuekin artikulazio-espazioak sortzea 
eta, euskaldun izateko askotariko moduak irudikatu eta gizarteratzeko orduan, gazteek protagonismo 
handiagoa hartzea.

2 Baldintza.  
Harreman eta sare sendoak eratu ditugu askotariko eragile eta mugimenduen artean. 
Horretarako hizkuntza-minak eta gatazkak lantzeko beharrezko mekanismoak jarri 
ditugu martxan.  
  
OINARRIZKO SUPOSIZIOA 
Hizkuntza-minen (euskararenak eta gainerako hizkuntzenak)  inguruan hitz egiteko espazioak sortu eta 
euskararekiko bizipen askotarikoak izan dituztenen arteko harremanak sustatuko bagenitu, euskara 
irabazle aterako litzateke: jende gehiago hurbilduko litzateke euskarara, eta askotariko sareak eta 
aliantzak areagotuko lirateke, gizarte kohesioa sendotuz eta jendartean baikortasuna handituz. 

Baldintza honek elkarren artean lotuta dauden bi osagai ditu. Alde batetik, euskararen agendaren 
inguruan ikuspegi komuna partekatzen duen oinarri sozial sendo bat sortu ahal izateko, gizarte-talde 
ezberdinen arteko sareak areagotu eta indartzeko beharra azpimarratzen du. Beste aldetik, sare horien 
egituraketa oztopatu dezaketen hizkuntza-minak sendatzen lagunduko duten elkarrizketa-dinamikak 
aktibatzeko beharra erakusten du.  

Aldaketarako Baldintzak | Bost baldintzak

Bost baldintzak
Hauek dira Elkarrizketa Talde Eragilean identifikatu ditugun bost baldintza nagusiak.

3 Baldintza.  
Euskaldun eta euskaltzale izateko imajinario eta identitate kolektibo eguneratuak 
dauzkagu: askotarikoak, inklusiboak, ilusionagarriak, erakargarriak eta dinamikoak, 
narratiba propioa dutenak. Hauek elikatzen laguntzen duen ekosistema kultural eta 
komunikatiboa daukagu.

OINARRIZKO SUPOSIZIOA 
Euskal nortasuna ikuspegi inklusiboago eta unibertsalago batetik eguneratzeak, beste identitate 
batzuk euskarara hurbiltzea ahalbidetuko du, beraien identitateko osagaiak galdu edo diskriminatu 
behar dituztela sentitu gabe. 

Euskararen erabileraren onurari buruzko narratiba berri bat sortzen badugu, euskara erakargarriagoa 
bihurtuko da euskaldun eta erdaldun askorentzako. 

XXI. mendean euskalduna izatea zer den ber-esanguratu eta birdefinitzeak eragin zuzena du imajinario 
kolektibo integratzaileago eta pluralago baten pertzepzioaren eraikuntzan. Zentzu horretan, gure burua 
berrikusi eta euskaldunon munduaz dauden hainbat uste eta aurreiritziri buelta emateko baliatu behar 
dugu errepresentazio-marko berri hori (euskara klasismoarekin edo zuzentasun ofizialarekin lotzen 
duten juzgu horiek, esaterako). 

Iruditeria eraberritu horrek, euskaltzale izatearen kontzeptua zabaldu eta euskaltzaletzeko kontakizun 
berriak eskaini beharko lituzke. Finean, biziberritze prozesuari zentzu  gaurkotua emango dioten 
narrazio, motibazio, behar eta lehentasunak eguneratzea proposatzen da. Txosten honek, bere 
osotasunean, ekarpen bat egin nahi dio horri guztiari. 

4 Baldintza.  
Euskal hiztunak sortzeko bizitzako behar ezberdinei eta adin guztiei erantzungo dien 
eredu unibertsala daukagu, hiru zutabetan oinarritua: hezkuntza arautua, euskaltegi 
sarea eta sozializazio komunitario antolatua eremu ez formalean. Eredu orekatua da, 
malgua, doakoa, eraginkorra eta motibagarria.
  
OINARRIZKO SUPOSIZIOA 
Doako euskalduntze-sistema (hezkuntza eta euskaltegien bidezkoa), herritarren beharren arabera 
egokitutako pedagogia berritzaile, unibertsal eta komunitario batekin osatuko balitz  (oposizioak, 
oinarrizko erabilera, etorri berriak, etab…), euskararen inguruko iritzi baikorra eta eskola eta euskaltegiek 
euskararen ezagutza eta erabilera hedatzeko orduan betetzen duten rola indartuko lituzke. Euskararen 
sozializazio komunitarioa indartzeak euskalduntze-prozesura jende gehiago erakartzen lagunduko 
luke. Ikasitakoa eguneroko bizitzara eramateko aukerak areagotu eta prozesuan dauden herritarrei 
ezagutzatik erabilerarako eta erabileratik ezagutzarako zubiak eskaintzeak jende gehiago erakarriko 
luke euskalduntze sistemara, hiztunen erabilera erosoa eta jariotasuna erraztuz.

Gure planteamendua indarrean dagoen euskalduntze-sistema optimizatzea da. Bai alderdi formalean 
(hezkuntza sistema eta helduen euskalduntzea), eta  baita ez formalean ere: (aisialdia, kirola, 
mintzapraktikarako sareak, hizkuntza harrera eta errefortzuak, etab…).  

Hau da, euskalduntze prozesuak pertsona baten bizi-ziklo osoa hartu behar du kontutan. Hori dela 
eta, beharrezkoa da osagai sozio-komunitarioa indartzea (euskararen erabilerarako espazio eta sare 
herritarren artikulazioa, kultura-ospakizunak, aisialdia, gizarte eta lan-harremanak, etorri berrien 
harrera-prozesuak, hizkuntza-zaurien lanketa, gizarte-bizikidetza, etab.). Horri guztiari deitzen diogu 
euskalduntze komunitarioa edo harrera eta sozializazio komunitarioa. 

5 Baldintza.  
Erabileraren arorako akordio sozio-politiko-instituzional berriak ditugu, eremu 
administratibo bakoitzetik eratuak: erantzukizun partekatutik lege eta araudiak  
eguneratuta eta zeharkako hizkuntza politikak inplementatuta.
  
OINARRIZKO SUPOSIZIOA 
Erakunde publikoek adostasun eta barne-artikulazio bat lortzen duten heinean errazagoa izango da 
euskararen erabilera zeharkakotasunez zabaltzea hainbat sektore eta gizarte xedetan. Gizartearen eta 
erakundeen arteko adostasuna lortzen bada euskararen erabileraren inguruan, errazagoa izango da 
euskararen biziberritze prozesurako akordio sozio-politiko berriak lortzea eta besteak beste, lurralde 
osoan ofizialtasuna lortzea eta narratiba berri bat txertatzea gizartearen baitan. 

Euskara hizkuntza ofiziala ez den tokietan askoz zailagoa da bere erabilera laguntzen duten politika 
publikoak bermatzea. Ofizialtasunak aukera hori emango luke eta zentzua emango lioke mugimendu 
euskaltzalearekiko elkarlanari. Euskara Euskal Herri osoan ofiziala izango balitz, askoz errazagoa 
izango litzateke euskal hiztunek eta hiztun elkarteak nortasun berritu bat eraikitzea eta partekatzea, 
bizikidetza osasuntsuago baten . 

Aldaketarako Baldintzak | Bost baldintzak

Erabileraren aroari bultzada emateko itun sozio-politiko berriak behar dira. Horretarako, lehenetsi 
ditugun aurreko lau baldintzak bermatu daitezen, ondokoa proposatzen da: 

1.	 Hiztun osoak sortzeko bizialdi osorako eraginkorra izango den hiru zutabeko eredua bultzatzea, 
eta horren baitan, harrera eta sozializazio komunitarioa indartzea. 

2.	 Euskaldunen eta euskaltzaleen imajinario berria elikatuko duten narratibak gaurkotu eta hauek 
gizarteratzeko kultur eta komunikabide politikak inplementatzea. 

3.	 Mugimendu euskaltzalea berritzeko eta ez-ohiko harreman-sareak eraikitzeko prozesuak 
bultzatuko dituzten politikak ezartzea. 

4.	 Gizarteko askotariko eragile eta mugimenduen artean harreman-sare sendoagoak eraikitzea, 
eta horretarako oztopo izan daitezkeen hizkuntza-minak lantzeko babesa eskaintzea. 

Aipatutako lau baldintzak bermatzeko politikez gain, bestelako sektoreak euskalduntzeko politika 
publikoetan sakontzea ere proposatzen dugu. Lehenetsi beharrekoen artean hauek nabarmenduko 
genituzke: eremu digitala eta adimen artifizialaren esparruan aurre pausuak ematea, lan 
munduaren euskalduntzea azkartzea, euskal komunikabide sistema euskara sustatzeko eta 
euskararen iruditeria berritua islatzeko berrantolatzea, eta euskaran ardaztutako kulturgintzaren 
eta ikus-entzunezkoen garapena bizkortzea. 

Akordio berri hau modu ezberdinetan gauzatu daiteke, baina partekatutako gobernantza ereduetan 
oinarritu beharko litzatekeela uste dugu guk. Esan gabe doa, akordioen dinamika lurralde eta eremu 
administratibo bakoitzeko errealitatetik eraiki beharko da, tokian tokiko testuingurura egokituz. 

ERAGILEEN EKARPENAK  
Baldintzak bermatzeko lehenetsitako 
ekarpenak 

Jarraian aurkezten dira baldintza bakoitza gauzatu ahal izateko gizarteko eragile ezberdinek egin 
dezaketen ekarpen nagusiak.  Izan ere, ekarpen bakoitzerako eragile ezberdinen partaidetza beharko 
da eta horiek aurrera eramateko ezinbestekoa izango da eragile ezberdinen arteko lankidetza eta 
artikulazioa sendotzea. Euskal gizarteko eragile guztiak gonbidatzen ditugu ekarpen hauek gauzatzeko 
funtzioren bat bere gain hartzera eta elkarlan berriak norekin abiatzea komeni den hausnartzera.  

1 Baldintza.  
Mugimendu euskaltzale anitz eta sendoak  eragiletza lan eraldatzailea egiten du, 
komunitategintzan oinarrituta eta gizartearekin konektatuta, bi norabideko elkarrizketan.

•	 Gizartearekiko irekiera areagotu: eskaerak eta beharrak ezagutu eta bi norabideko konexioak 
elikatzeko prozesu komunitarioak sustatu.

•	 Mugimendu euskaltzalea zer den berresanguratu, zabaldu eta ez-ohiko herritar eta 
kolektiboei sarbidea erraztu.

•	 Barne antolaketa: lidergoak berrikusi eta gazteen erak eta protagonismoa  indartu.

2 Baldintza.  
Harreman eta sare sendoak eratu ditugu  askotariko eragile eta mugimenduen artean. 
Horretarako hizkuntza gatazka eta minak  lantzeko beharrezko mekanismoak erabiltzen ditugu.

•	 Euskalgintzan ez-ohikoak (euskaldunak zein ez) eta askotarikoak diren eragileekin bi 
norabideko aliantzak eragin eta landu. Euskaltzaleak ez direnengana iristeko moduak 
pentsatu.

Eragileen ekarpenak

•	 Hizkuntza aniztasuna balioan jarri eta berau kudeatzeko programak hedatu: dinamika 
herritarrak, gidak, baliabideak, … sortu eta zabaldu. 

•	 Hizkuntza minak identifikatu eta zehaztu eta horiek lantzeko moduak garatu: formazioa, 
baliabideak, unitate didaktikoak, …

 3 Baldintza.  
Euskaldun eta euskaltzale izateko imajinario eta identitate kolektibo eguneratuak 
dauzkagu: askotarikoak, inklusiboak, ilusionagarriak, erakargarriak eta dinamikoak, narratiba 
propioa dutenak. Hauek elikatzen laguntzen duen ekosistema kultural eta komunikatiboa 
daukagu.

•	 Euskarazko askotariko kultur edukiak sortu, transmisioa bermatu, finantzatu eta 
sozializatu mainstrimean (TB, sareak, …). Gazteentzat euskara ikasteko eta euskaraz 
harremantzeko APP eraginkor eta erakargarriak sortu.

•	 Euskaltzale terminoa berresanguratu eta euskaltzale izateko era ezberdinak sozializatu 
(narratibak garatu). Euskaldunen / euskaltzaleen iruditeria ez perfektua erabili / sustatu 
(trantsizioan dagoena, ez klasista).

•	 Euskarara hurbildu diren jatorri eta profil ezberdinetako herritarren presentzia sustatu 
espazio publikoan (jaietan, gune publikoetan, …) eta ekimen publikoetan ezberdinen 
presentzia.

•	 Komunikabideen ekosistema (hedabide euskaldun, erdaldun zein elebidunak) euskara 
sustatzeko baliatu,  guztietan hizkuntza irizpideak eta transmisiorako kode eta protokoloak.

4 Baldintza.  
Euskal hiztunak sortzeko bizitzako behar ezberdinei eta adin guztiei erantzungo dien 
eredu unibertsala daukagu, hiru zutabetan oinarritua: hezkuntza arautua, euskaltegi sarea 
eta sozializazio komunitario antolatua eremu ez formalean. Eredu orekatua da, malgua, doakoa, 
eraginkorra eta motibagarria.

•	 Euskara ikasteko motibaziorako arrazoiak garatu: zertarako ikasi euskara? eremu 
erdaldunetan edo ofiziala ez den tokietan zer ekarpen egiten dit? 

•	 Hezkuntzarako eta euskaltegietarako baldintza guztiak bermatu: azpiegituratan, 
doakotasuna, malgutasuna (ordutegi eta formatuetan), puntako pedagogia...

•	 Euskalduntze komunitarioa (erabileraren sozializazioat) indartu: aisialdia, mintzapraktika, 
euskaran murgiltzeko harreman sareak, Euskaraldia, harrera planak, … Dauden eskaintza eta 
baliabideen zabalpena, dibulgazio, kanpainak, …

5 Baldintza.  
Erabileraren arorako akordio sozio-politiko-instituzional berriak ditugu, eremu 
administratibo bakoitzetik eratuak: erantzukizun partekatutik lege eta araudiak  eguneratuta 
eta zeharkako hizkuntza politikak inplementatuta.

•	 Akordio sozio-politiko-instituzionalen beharraren ideia zabaldu eta akordioen lanketa 
gauzatu: desadostasunak, zoru komunerako muina, marra gorriak.

•	 Aldaketarako baldintzak bermatzeko akordioak: euskal iruditeriaren eguneratzeko, harreman 
sareak biderkatu eta osatzeko, euskalduntze sistema sozializazio komunitarioarekin 
osatu (aisialdia, kirola, hizkuntza-harrerak eta praktikak) eta mugimendu euskaltzalea 
sustatzeko.

•	 Bestelako lehentasunak definitu eta abiatu: eremu digitala, lan mundua, komunikabideak, 
kulturgintza,  pantailak, ...

•	 Nazioarteko ereduak ezagutu, eztabaidatu eta zabaldu. Harremanak sustatu eta ideiak 
jaso. Euskararen prestigioa areagotu eta euskara mundura eramango duten preskriptoreak 
bilatu.

Eragileen ekarpenak

AZKEN HITZAK  
Zazpi hilabete eman dugu Elkarrizketa Talde Eragilean euskararen erabileran jauzi bat eman dadin 
bultza daitezkeen baldintza eragingarrienen inguruan hausnartzen. Gure artean eta beste askorekin 
elkarrizketan aritu gara denbora honetan guztian.  

Aberatsa izan da talde-kideen aniztasunak ekarri digun ikasketa eta zinez espero dugu Euskaltzaleen 
Topagunearentzat eta txosten hau aztertuko duten bestelako herritar eta eragileentzat probetxuzkoa 
izatea emaitza. Txosten hau dokumentu nagusiaren bertsio laburtua da. Txosten nagusia eta prozesuari 
buruzko ikus-entzunezkoak eta bestelako materialak eskura daude Topagunearen web-gunean.³  

Eskertuta gaude taldean egindako ibilbidearekin, gurekin batera hitzaldietan eta kontraste taldeetan 
parte hartu duten lagunekin, gure esku jarri diren baliabideekin eta Topaguneko Zuzendaritza 
Batzordeak eta Kongresu Batzordeak gugan jarritako konfiantzagatik.  

 Lan hau Euskal Herriko gizarte osoarentzat da. Beraz; herritar, elkarte, herri mugimendu, instituzioetako 
ordezkari, alderdi, enpresa, kulturgile, profesional eta bestelako askotariko eragileak gonbidatu nahi 
genituzke proposatzen dugun gizarte eraldaketa honetan beraien ekarpena zein izan daitekeen 
hausnartu eta euskararen erabileran jauzi bat eman dadin euren alea jartzera. Bakoitzak beretik jarriz 
eta guztion arteko elkarlan sare berriak ehunduz, erabilera izugarri hazi daitekeelako konbentzimendu 
osoa dugu. 

Azken hitzak

3 Batera Jauzi, Euskaltzaleen Topagunearen 3. Kongresua.

Elkarrizketa Talde Eragilearen 1.go elkarbizitzako saioa. Berriz, 2023ko martxoa

http://Zazpi hilabete eman dugu Elkarrizketa Talde Eragilean euskararen erabileran jauzi bat eman dadin bultza daitezkeen baldintza eragingarrienen inguruan hausnartzen. Gure artean eta beste askorekin elkarrizketan aritu gara denbora honetan guztian.  

Lan hau Euskal Herriko gizarte osoarentzat da. Beraz; herritar, elkarte, herri mugimendu, instituzioetako ordezkari, alderdi, enpresa, kulturgile, profesional eta bestelako askotariko eragileak gonbidatu nahi genituzke proposatzen dugun gizarte eraldaketa honetan beraien ekarpena zein izan daitekeen hausnartu eta euskararen erabileran jauzi bat eman dadin euren alea jartzera. Bakoitzak beretik jarriz eta guztion arteko elkarlan sare berriak ehunduz, erabilera izugarri hazi daitekeelako konbentzimendu osoa dugu. 
https://topagunea.eus/topagunea-kongresua-2023/kontraste-taldeak/?amp=1
https://www.berria.eus/paperekoa/2178/019/003/2018-05-11/erabileraren-aroa.htm



